Вячеслав Гайзер вынсьӧдіс Коми Республикаса канму орган чинъяс, кутшӧмъяс серти быть колӧ нуӧдны кадръяслы ротация

Вынсяліс Коми Республикаса Юралысьлӧн 2013 во ода-кора тӧлысь 27 лунся 70 №-а лӧсялана Индӧд. Ротация кутасны нуӧдны Коми Республикаса канму гражданскӧй служащӧйяслы, кодъяс уджалӧны Коми Республикаса олӧмӧ пӧртысь власьт органъяслӧн мутасса органъясын да чина уджаланарт серти  збыльмӧдӧны канму контроль (дӧзьӧр) удж.

«Госслужащӧйяс серти ротациялӧн медшӧр мог — нуӧдны коррупциялы паныд удж. Канму учреждениеясса унакодь юрнуӧдысьяс ӧти и сійӧ жӧ чинын дыр кад чӧж уджалігӧн тырӧны коррупционнӧй йитӧдъясӧн. Ротация отсалас топӧдны коррупционнӧй процессъяссӧ. Тайӧ менам принципиальнӧй видзӧдлас, мый веськӧдӧма Россияса Президентлысь канму тэчасъясын коррупциялы паныд удж кузя тшӧктӧм збыльмӧдӧм вылӧ», - висьталіс Коми Республикаса Юралысь Вячеслав Гайзер.

Коми Республикаын ротациясӧ позьӧ нуӧдны гражданскӧй служащӧйяс серти, кодъяс уджалӧны Коми Республикаса олӧмӧ пӧртысь власьт татшӧм органъясын:

- Коми Республикаса вӧр-ва озырлун да гӧгӧртас видзан министерствоын (20 чин);

- Коми Республикаса архитектура, стрӧитчӧм да коммунальнӧй овмӧс министерствоын (11 чин);

- Коми Республикаса техническӧй дӧзьӧр службаын (14 чин);

- Коми Республикаса канму оланін инспекцияын (14 чин).

Збыль вылас Коми Республикаын ротациясӧ видлавсьӧ нуӧдны татшӧм ногӧн:

2013 воын вынсьӧдасны:

- Коми Республикаса канму гражданскӧй служащӧйясӧс, кодъясӧс ротация пӧрадок серти индӧмаӧсь Коми Республикалӧн мӧд местаса мутас органӧ, служебнӧй олан жыръясӧн могмӧдан да индӧм гражданскӧй служащӧйлы олан жыр медалӧмысь (поднаёмысь) рӧскод бергӧдан пӧрадок да условиеяс; 

- Коми Республикаса гражданскӧй служащӧйяслы ротация нуӧдан план. Сэтчӧ пыртасны Коми Республикаса канму гражданскӧй служба чин лыддьӧгысь торъя урчитӧм чинъясӧс, кодъяс серти кутасны нуӧдны Коми Республикаса канму гражданскӧй служащӧйяслысь ротация. Тайӧ быть колӧ, сы вӧсна мый Плансӧ лӧсьӧдӧны торъя кадколаст вылӧ, а Лыддьӧгыс универсальнӧй.

Коми Республикаса став гражданскӧй служащӧйяссӧ, кодъясӧс Ротация нуӧдан план серти планируйтӧны индыны мӧд чинъясӧ, «вуджӧдасны» срочнӧй служебнӧй контрактъяс вылӧ 3-сянь 5 воӧдз кадколаст вылӧ. Тайӧ кадколаст чӧжнас индӧм гражданскӧй служащӧйясыс кутасны уджавны асланыс воддза чинъясын, а бӧрас — вуджӧдасны найӧс мӧд чинӧ. Та дырйи медалысьӧс петкӧдлысь юӧртӧ тайӧ гражданскӧй служащӧйӧс вежӧм йылысь кык тӧлысьысь оз сёрджык. Тадзи, ротация пӧрадок серти ӧти чинысь мӧд чинӧ гражданскӧй служащӧйясӧс кутасны вуджӧдавны 2016 вося сора тӧлысьысь оз водзджык. 

*** 2013 вося тӧвшӧр тӧлысь 1 лунсянь вынсяліс «Канму гражданскӧй службаын ротация пыртӧмкӧд йитӧдын Россия Федерацияса торъя оланпастэчас актъясӧ вежсьӧмъяс пыртӧм йылысь» 2011 во ӧшым тӧлысь 6 лунся 395-ФЗ №-а Федеральнӧй оланпас, мый урчитіс госслужащӧй кадръяслӧн ротациялысь условиеяс да пӧрадок.

